
STQARRIJA MIS-SEGRETARJAT PARLAMENTARI GĦALL-IPPJANAR U 

SIMPLIFIKAZZJONI AMMINISTRATTIVA 
 

B’referenza għall-ittra tal-Kummissarju għall-Ambjent u l-Ippjanar, datata l-24 ta’ Awwissu 2016, 

is-Segretarju Parlamentari għall-Ippjanar u Simplifikazzjoni Amministrattiva tixtieq tosserva dan li 

ġej: 

 

1.             Il-Gvern jaqbel mal-fehma tal-Kummissarju li ‘għandu jkun hemm ic-‘checks and balances’ 

neċessarji fl-istrutturi amministrattivi u proċedurali li jaddottaw iż-żewġ Awtoritajiet’. Kienet 

propju din ir-raġuni li l-Gvern wessa’ r-rwol ta’ dak li kien id-Direttorat Ambjentali fil-MEPA. 

Qabel id-demerger, ir-rwol tad-Direttorat Ambjentali kien limitat sabiex jagħti parir dwar 

applikazzjoni ta’ żvilupp. Illum dan id-Direttorat kien elevat għall-Awtorità indipendenti, cioè l-

Awtorità għall- Ambjent u r-Riżorsi (l-ERA); 

 

Kif allura qed jiġu mwettqa c-‘checks and balances’?  

 

1.1          B’differenza għal dak li kien jiġri qabel, l-ERA illum għandha rappreżentanza fil-Kunsill 

Eżekuttiv tal-Awtorità tal-Ippjanar, fejn hemmhekk jinħmew il-policies tal-ippjanar. Dan qabel ma 

setax jiġri għaliex id-Direttorat ta’ Ambjentali seta’ biss jagħti parir u mhux jiddeċiedi dwar policy; 

 

1.2          B’differenza għal dak li kien jiġri qabel, l-ERA illum għandha rappreżentanza fuq il-Bord 

tal-Awtorità tal-Ippjanar, fejn hemmhekk jigu deċizi l-applikazzjonijiet ta’ żvilupp. Dan qabel ma 

setax jiġri għaliex id-Direttorat Ambjentali ma setax jiddeċiedi applikazzjoni ta’ żvilupp; 

 

1.3          B’differenza għal dak li kien jiġri qabel, l-ERA illum tista’ tappella permess ta’ żvilupp 

maħruġ mill-Awtorità tal-Ippjanar. Dan qabel ma setax jigri għaliex id- Direttorat  Ambjentali fi 

ħdan il-MEPA kien projbit bil-liġi li jappella permess ta’ żvilupp; 

 

2.             Il-Gvern, bir-rispett, ma jifhimx kif il-Kummissarju kkonkluda li ‘l-Awtorità għall-Ambjent u 

r-Riżorsi tkun preżenti biss fuq l-istedina taċ-Chairperson Eżekuttiv’. 

 

2.1          Fir-realtà, iċ-Chairperson għandu obbligu bil-liġi li jiżgura dejjem li ż-żewġ membri maħtura 

mill-Awtorità ta’ Malta għall-Ambjent jattendu għal-laqgħat tal-Kunsill Eżekuttiv meta l-Kunsill 

Eżekuttiv ikun qed jikkunsidra ħwejjeġ relatati ma’ Policy, skedar u applikazzjonijiet għall-kontroll 

tal-ippjanar. Kwindi, mhuwiex minnu li l-membri tal-ERA ikunu ‘preżenti biss fuq l-istedina taċ- 

Chairperson Eżekuttiv’. 

3.             Il-Gvern, bir-rispett, ma jifhimx kif il-Kummissarju kkonkluda li deċiżjoni tista’ tittieħed 

‘mingħajr l-obbligu fuq l-Awtorità tal-Ippjanar li tikkunsidra bis-serjetà u bir-reqqa l-fehma tal- 

Awtorità tal-Ambjent u l-Ippjanar’. 

 

3.1          Fir-realtà, l-Artikolu 72(2)  tal-Att dwar l-Ippjanar u Żvilupp jimponi obbligu fuq l-Awtorità 

tal-Ippjanar sabiex ‘ir-rappreżentazzjonijiet u rakkomandazzjonijiet magħmula minn bordijiet, 

kumitati u konsulenti b’risposta għan-notifika ta’ applikazzjonijiet’, inkluż allura l-fehma tal-ERA, 

tingħata l-istess piż daqs il-pjani, il-Policies, ir-regolamenti magħmula taħt l-istess Att, il-ħwejjeġ 

ta’ sustanza relevanti għall-każ u r-rappreżentazzjonijiet li jsiru b’risposta għall-pubblikazzjoni tal-

proposta ta’ żvilupp; 

 

4.             Il-Kummissarju osserva li jista’ jkun hemm interperetazzjoni differenti dwar jekk membru 

jistax jiddelega lil ħaddieħor fuq il-Bord; 

 

4.1          Fir-realtà, il-poter ta’ membru fuq il-Bord ma jistax jiġi delegat sakemm il-liġi ma tipprovdix 

għal dan, u dan b’konsegwenza għall-prinċipju ‘delegatus non potest delegare’. Kemm il-Gvern u 

anke l-membri tal-Oppożizzjoni preżenti żammew sodi ma’ dan il-prinċipju fil-formulazzjoni ta’ 

din il-liġi; 

 

5.              Il-Kummissarju jissuġgerixxi li permess m’għandux jingħata sakemm dan ikun ta’ 

sodisfazzjon għall-Awtorità għall-Ambjent u r-Riżorsi. Fl-istess ħin il-Kummissarju jirrikonoxxi li 

l-Gvern għandu mandat elettorali sabiex iż-żewġ Awtoritajiet paralleli jkunu ta’ “l-istess saħħa”; 

 

5.1          Fir-realtà, kull permess maħruġ mill-Awtorità tal-Ippjanar jista’ illum jigi soġġett għal 

deċiżjoni ta’ Tribunal indipendenti. Kif kien spjegat aktar ’il fuq, dan id-dritt ingħata għall-ewwel 

darba lir-regolatur Ambjentali. Huwa b’dan il-mod kif ikun assigurat li jinħoloq il-bilanċ  meħtieġ 

bejn iż-żewġ Awtoritajiet skont il-mandat elettorali li għandu dan il-Gvern. 
 
 


